
ESHITISHDA NUQSONI 
BO‘LGAN BOLALARDA 
NUTQIY MULOQOTNI 

RIVOJLANTIRISHNING ILMIY-
USLUBIY YONDASHUVLARI

Muhammadjonova Dilafruz Farhodjon qizi
Qo‘qon davlat universiteti Maxsus pedagogika kafedrasi o‘qituvchisi

Annotatsiya: Eshitishda nuqsoni bo‘lgan bolalarda nutqiy muloqotni rivojlantirish maxsus pedagogikaning dolzarb yo‘na
lishlaridan biri hisoblanadi. Nutqiy faoliyatni shakllantirish jarayonida ilmiy-uslubiy yondashuvlardan samarali foydalanish 
bolalarning kommunikativ kompetensiyasini rivojlantirishga xizmat qiladi. Eshitish imkoniyati cheklangan bolalarda og‘zaki 
va yozma nutqni rivojlantirish, fonetik ko‘nikmalarni shakllantirish, lug‘at boyligini oshirish hamda ijtimoiy moslashuvni 
ta’minlashda innovatsion pedagogik texnologiyalar muhim ahamiyat kasb etadi. Shuningdek, surdopedagogik yonda
shuvlar, individual ta’lim metodlari va interaktiv mashg‘ulotlar orqali bolalarning muloqotga kirishish faolligi ortadi. Nutqiy 
muloqotni rivojlantirishda oilaviy muhit, pedagog hamkorligi hamda zamonaviy axborot-kommunikatsiya vositalaridan 
foydalanish samaradorlikni oshiradi.

Kalit so‘zlar: eshitishda nuqson, nutqiy muloqot, surdopedagogika, kommunikativ kompetensiya, maxsus ta’lim, innovat-
sion texnologiyalar, nutq rivoji, ijtimoiy moslashuv.
Abstract: The development of speech communication in children with hearing impairments is considered one of the 
important areas of special pedagogy. The effective use of scientific and methodological approaches in the process of 
speech formation contributes to the development of children’s communicative competence. Particular attention is paid 
to the development of oral and written speech, the formation of phonetic skills, vocabulary enrichment, and social adap-
tation of children with hearing impairments. Innovative pedagogical technologies, surdopedagogical approaches, and 
individualized teaching methods play a significant role in this process. Interactive learning activities increase children’s 
communicative activity and participation in social interaction. In addition, cooperation between teachers and families, as 
well as the use of modern information and communication technologies, improves the effectiveness of speech commu-
nication development.

Key words: hearing impairment, speech communication, surdopedagogy, communicative competence, special educa-
tion, innovative technologies, speech development, social adaptation.
Аннотация: Развитие речевого общения у детей с нарушением слуха является одним из актуальных направлений 
специальной педагогики. Эффективное применение научно-методических подходов в процессе формирования 
речевой деятельности способствует развитию коммуникативной компетентности детей. Особое значение имеют 
развитие устной и письменной речи, формирование фонетических навыков, расширение словарного запаса и обе-
спечение социальной адаптации детей с нарушением слуха. В данном направлении важную роль играют иннова-
ционные педагогические технологии, сурдопедагогические подходы и индивидуализированные методы обучения. 
Использование интерактивных занятий способствует повышению активности детей в процессе общения. Кроме 
того, сотрудничество педагога и семьи, а также применение современных информационно-коммуникационных 
технологий повышают эффективность развития речевого общения.

Ключевые слова: нарушение слуха, речевое общение, сурдопедагогика, коммуникативная компетентность, 
специальное образование, инновационные технологии, развитие речи, социальная адаптация.

KIRISH
Jahon maxsus maktabgacha ta’lim tizimida kichik yoshdan boshlab ta’lim va tarbiya berishning eng optimal 

usullarini shakllantirish, eshitishda nuqsoni bo‘lgan bolalarni maktabga sifatli tayyorlash uchun ta’lim dasturlari 
hamda innovatsion pedagogik texnologiyalarni qo‘llash metodikasini takomillashtirish, bola shaxsida individu
allikni tarbiyalash texnologiyalarini amaliyotga tatbiq etish ishlari amalga oshirilmoqda. Eshitishda nuqsoni 
bo‘lgan bolalarning muloqot malakasini rivojlantirish, zamon talablariga javob beradigan mustaqil fikrlovchi, 
kreativ, mehnatsevar mutaxassis kadrlarni tayyorlash, ta’lim tizimini rivojlantirishni diagnostik prognoz qilish 
bo‘yicha tizimli amaliy loyihalar bajarilmoqda.

Jahon ta’lim tizimida iqtisodiy jihatdan rivojlangan mamlakatlar, jumladan, AQSh, Yaponiya, Janubiy 
Koreya, Rossiya Federatsiyasi kabi davlatlar tajribasida maxsus maktabgacha ta’lim tizimini rivojlantirishga 
alohida e’tibor qaratilishi, uni jamiyat tomonidan moddiy va ma’naviy qo‘llab-quvvatlash soha taraqqiyotini 
ta’minlashdagi yetakchi omillardan biri ekanligi bois qator ilmiy tadqiqotlar amalga oshirilmoqda.

Jahon ta’lim va tadqiqot muassasalarida eshitishida nuqsoni bo‘lgan bolalarni maktabga nutqiy tayyorlash 
jarayonida kognitiv qobiliyatlarni rivojlantirish, moslashuvchan tafakkur, tanqidiy qarash, muammoli vaziyat-
larda to‘g‘ri qaror qabul qilish kompetensiyalarini shakllantirish, mantiqiy fikrlash va muammolarni hal qilish 
qobiliyatlarini rivojlantirish, xotira va diqqatni mustahkamlash, nutq hamda tafakkurni rivojlantirish bo‘yicha ilmiy 
izlanishlar dunyoning yetakchi markazlari va oliy ta’lim muassasalarida olib borilmoqda. Shuningdek, eshiti
shida nuqsoni bo‘lgan bolalarni maktabga nutqiy tayyorlash asosida bolalarda axborot bilan ishlash ko‘nikma 
va malakalarini rivojlantirish, ta’lim sifatini oshirish orqali bitiruvchilarning mehnat bozorida raqobatbardosh 
mutaxassis sifatida shakllanishini ta’minlash muhim ilmiy-amaliy ahamiyat kasb etmoqda.

Respublikamizda so‘nggi yillarda eshitishida nuqsoni bo‘lgan bolalarni maktabga nutqiy tayyorlashda inno-
vatsion texnologiyalardan maqsadli foydalanish, bolalarning o‘rganish va bilish qobiliyatlarini rivojlantirishning 
me’yoriy asoslari yaratilmoqda. Maktabgacha ta’lim tashkilotlari uchun yangi, zamonaviy o‘quv-metodik, dida-
ktik materiallar va badiiy adabiyotlarni yaratish hamda amaliyotga joriy etish, maktabgacha ta’limda fanlarni 
rivojlantiruvchi muhitning innovatsion texnologiyalari va modullarini ishlab chiqish bo‘yicha keng ko‘lamli ishlar 
amalga oshirilmoqda. Natijada maktabgacha ta’lim yoshidagi eshitishida nuqsoni bo‘lgan bolalarni maktabga 
nutqiy tayyorlash texnologiyalarini takomillashtirishning didaktik imkoniyatlari kengaydi.

Eshitishda nuqsoni bo‘lgan bolalarga o‘zbek tilining kommunikativ funksiyasini o‘zlashtirishga yordam 
beradigan texnologiyalarni tadqiq etish kar va zaif eshituvchi bolalarda nutqiy muloqotni rivojlantirishga 
mutlaqo yangi yondashuvlarni ishlab chiqishni taqozo etdi. Kar va zaif eshituvchi bolalarda eshitish faoliyati-
ning cheklanganligi yoki mavjud emasligi sababli atrofdagilar bilan normal muloqot qilish uchun zarur sharoitlar 
yetarli bo‘lmaydi. Shu bois ular tilni faqat maxsus ta’lim sharoitida o‘zlashtira oladilar. O‘zbek tilida so‘z hamda 
iboralardan to‘g‘ridan-to‘g‘ri, maqsadli foydalanish muloqotning asosiy sharti hisoblanadi. Shu sababli tilni egal-
lashda leksika, grammatika yoki til hodisalarini alohida o‘rganish emas, balki undan kommunikatsiya maqsa-
dida amaliy foydalanish asos bo‘lishi kerak.

So‘zli til ijtimoiy hodisa bo‘lib, uning paydo bo‘lishi jamoaviy faoliyat orqali yuzaga keladi. Faoliyatning 
o‘zi til belgilaridan foydalanish ehtiyojining shakllanishi va nutqning paydo bo‘lishi uchun muhim omildir. Til 
faoliyatsiz, faoliyat esa tilsiz mavjud bo‘la olmaydi. Shu sababli bolalar faoliyatini ularning hayotiy manfaatlarini 
hisobga olgan holda maqsadli tashkil etish zarur, chunki bu ularning kommunikativ ehtiyojlarini qondirishga 
xizmat qiladi. Faqat muloqotga bo‘lgan ehtiyoj tufayli bolalar tilni egallaydilar. Bolada imo-ishora va mimikalar 
orqali emas, balki til vositasida mavjud nutq qobiliyatlarini qo‘llashni talab qiladigan vaziyatlarni yaratish muhim 
ahamiyatga ega.

MAVZUGA OID ADABIYOTLAR SHARHI
Kar va zaif eshituvchi bolalar eshitishini kompensatsiyalash choralarining ahamiyati hamda eshituv idro-

kining ta’lim jarayoniga ta’siri masalalari M.M. Abdullayeva, F. Alimxo‘jayeva, D.Sh. Azimova, N. Bekmurodov, 
X. Gaynutdinov, B.Q. Subanova, X.I. Malikova, O.F. Teshaboyeva, F.R. Teshaboyeva, S.F. Turg‘unboyevlarning 
ilmiy tadqiqotlarida yoritilgan.

Eshitishida nuqsoni bo‘lgan o‘quvchilarning og‘zaki nutqini rivojlantirish, talaffuz nuqsonlarini korreksi-
yalash masalalari N.A. Azimova, K.X. Kalbayeva, Z.N. Mamarajabova, D. Nazarova, L.P. Noskova, X. Raxi-
mova, R. Rustamova, D.U. Muxitdinova, U. Fayziyeva, F.U. Qodirova, M.M. Qodirovlarning ilmiy izlanishlarida 
o‘z aksini topgan.

Shuningdek, matematika, texnologiya, jismoniy madaniyat, tasviriy faoliyat va tabiiy fanlar negizida korrek-
sion-rivojlantiruvchi ta’lim texnologiyalarini takomillashtirish asosida eshitishda nuqsoni bo‘lgan o‘quvchilarni 
jamiyatga integratsiyalashuvi masalalari N.X. Dadaxo‘jayeva, K.G‘. Sadirova, G. Temurova, Sh. Radjapov, 
I. Xaydarov, M.U. Hamidova, D.B. Yakubjanova kabi milliy tadqiqotchilar tomonidan o‘rganilgan.

Mazkur olimlarning ilmiy qarashlarida nutqning yuzaga kelishi, uni rivojlantirish va o‘rgatish muammo-
lariga turlicha yondashilgan bo‘lsa-da, aksariyat tadqiqotlarda nutqni shakllantirish hamda rivojlantirishda tizimli 
yondashuv va maxsus tashkil etilgan ta’limiy ishlarning zarurligi alohida ta’kidlangan.

D.A. Nazarovaning e’tiroficha, bola nutqi til hodisalarining generatsiyasi bo‘lib, kattalar nutqini idrok etish 
va o‘z nutqining faolligi natijasida rivojlanadi. Til va nutq ruhiy rivojlanishning turli yo‘nalishlari – tafakkur, xotira, 
his-tuyg‘ular va xayolotning yadrosini tashkil etadi. Shu bois ona tilini o‘qitishda til umumlashmalari, til va nutq 

hodisalarini sodda tarzda anglashni shakllantirish yetakchi yo‘nalish hisoblanadi. Tadqiqotchining fikricha, bola-
ning tilni mustaqil kuzatishi va o‘z nutqini rivojlantirishi uchun zarur shart-sharoitlar maxsus ravishda tashkil 
etilgan tizim asosida ta’minlanishi lozim [208].

D.A. Nazarova zaif eshituvchi bola nutqining o‘ziga xos rivojlanishi oddiy sharoitlarda ilm asoslarini egal-
lashiga to‘sqinlik qilishini ta’kidlaydi. Shu sababli mazkur toifadagi bolalar anomaliyasi tuzilishida nutq birinchi 
o‘ringa qo‘yilib, maxsus tashkil etilgan ta’lim jarayonida nutqni reja asosida shakllantirish markaziy o‘rin egal-
lashi zarurligi qayd etiladi.

R.R. Rustamovaning fikricha esa, eshitish idrokining buzilishi bola nutqining rivojlanishiga salbiy ta’sir 
ko‘rsatadi. Eshitish idroki buzilgan bolalar nutqning tovush xususiyatlarini eshitib, taqlid asosida o‘rganish 
imkoniyatidan mahrum bo‘ladilar yoki bu imkoniyat sezilarli darajada cheklanadi.

Shuningdek, tadqiqotlarda eshitishda nuqsoni bo‘lgan bolalarda nutqiy muloqotni rivojlantirishda kommu-
nikativ faoliyatning ahamiyati alohida ko‘rsatib o‘tilgan. So‘zli til ijtimoiy hodisa sifatida jamoaviy faoliyat orqali 
shakllanadi. Til belgilaridan foydalanishga bo‘lgan ehtiyoj esa bolalarda nutqning rivojlanishiga xizmat qiladi. 
Shu sababli bolalar faoliyatini ularning hayotiy manfaatlarini hisobga olgan holda tashkil etish, kommunikativ 
ehtiyojlarni qondirishga xizmat qiluvchi nutqiy vaziyatlarni yaratish muhim metodik omil hisoblanadi.

TADQIQOT METODOLOGIYASI
Tadqiqot jarayonida eshitishda nuqsoni bo‘lgan maktabgacha yoshdagi bolalarda nutqiy muloqotni rivoj

lantirishga qaratilgan korreksion-pedagogik ishlarning samaradorligini aniqlash maqsadida kuzatish, suhbat, 
pedagogik tajriba va kommunikativ vaziyatlarni modellashtirish metodlaridan foydalanildi. Bolalarning kommu-
nikativ ko‘nikmalari, muloqot vositalari va shaxsning kommunikativ sifatlari haqidagi tushunchalarini faol-
lashtirish hamda tabiiy sharoitlarda eshituvchi bolalar va kattalar bilan muloqotini rivojlantirish asosiy metodik 
yo‘nalish sifatida belgilandi.

Tadqiqot davomida “Tanishamiz”, “Teatr chiptasi”, “Kafeda”, “Muzeyda” kabi ta’limiy o‘yinlar asosida kichik 
guruh mashg‘ulotlari tashkil etildi. Bolalar syujetli rasmlar va shaxsiy fikrlariga tayangan holda kommunikativ 
vaziyatlarni mustaqil modellashtirishga o‘rgatildi. Tasviriy materiallarni tanlashda rasmda ikki yoki undan ortiq 
shaxsning mavjudligi hamda tasvirlangan mazmunning ilgari shakllantirilgan kommunikativ vaziyatlarga mosligi 
asosiy mezon sifatida olindi.

Pedagogik jarayonda o‘qituvchi yordami minimal darajada tashkil etilib, bolalarga ifodalash qiyin bo‘lgan 
predmet, harakat, sifat va personaj holatlarini nomlash orqali ko‘mak berildi. Bolalarning bayonotlari mantiqiyligi, 
izchilligi va kommunikativ vaziyat tarkibiy qismlarining to‘liq ifodalanishiga alohida e’tibor qaratildi. Shuningdek, 
personajlar harakatlarining sabablarini aniqlash va voqealar oqibatini bashorat qilish orqali bolalarda mantiqiy 
fikrlash hamda nutqiy faollik rivojlantirildi.

Nutqiy tayyorgarlik ishlari nafaqat mashg‘ulotlarda, balki o‘yinlar, ekskursiyalar, sayrlar, bog‘cha hududi, 
oshxona, do‘kon va boshqa ijtimoiy muhitlarda tashkil etilgan suhbatlar orqali ham amalga oshirildi. Suhbat 
jarayonida savol-javob metodidan foydalanilib, bolalarning lug‘at boyligini oshirish, nutqiy malakalarini faol-
lashtirish va kattalar nutqini idrok etish ko‘nikmalarini rivojlantirishga alohida e’tibor qaratildi.

TAHLIL VA NATIJALAR
Bolalarning nutqi rivojlanishida eshitish idroki hal qiluvchi omil bo‘lib, asosiy o‘rinni egallaydi. Shu sababli 

eshitish idrokidagi har qanday buzilish nutq rivojlanishiga jiddiy to‘siq bo‘ladi. Natijada so‘z boyligi kamayadi, 
nutqning grammatik qurilishi hamda tovushlar talaffuzi buziladi. Bundan tashqari, eshitishi buzilgan bola o‘ziga 
qaratilgan nutqni to‘laqonli idrok etish imkoniyatidan mahrum bo‘ladi. Eshitish idrokining buzilishi chuqurlashgan 
sari nutq buzilishlari ham yanada chuqurlashib boradi. Eshitishi pasaygan yoki eshitish qobiliyatini yo‘qotgan 
bolalar maxsus o‘qitilmasa, mutlaq nutqsiz holatda qolishi mumkin. Eshitish idroki qisman yo‘qolgan hollarda 
esa ularning nutqi fonetik jihatdan buzilgan alohida so‘zlardan iborat bo‘lib qoladi.

Shunday qilib, zamonaviy ta’lim sharoitida eshitishda nuqsoni bo‘lgan bolalarning nutqiy muloqotini rivoj
lantirishga qaratilgan innovatsion yondashuvlar muhim ahamiyat kasb etmoqda. Korreksion-kompensator 
hamda rivojlantiruvchi tavsifga ega bo‘lgan maxsus ta’lim tizimidagi differensial (tabaqalashtirilgan) va yakka 
tartibdagi (individual) yondashuvlar eshitishida muammosi bo‘lgan bolalarning ijodiy faoliyati, qiziqishlari va 
dunyoqarashini rivojlantirish hamda shakllantirish masalalarini hal etishga qaratiladi.

Adabiyotlar tahlili shuni ko‘rsatdiki, maxsus pedagogika sohasida qator ilmiy yutuqlarga erishilgan bo‘lishiga 
qaramay, respublikamizda maktabgacha yoshdagi zaif eshituvchi bolalar nutqini keng qamrovda o‘rganishning 
aniq va tizimli rejasi yetarli darajada ishlab chiqilmagan. Bu esa, o‘z navbatida, mazkur toifadagi bolalarga erta 
korreksion yordam ko‘rsatishni samarali tashkil etishga jiddiy to‘siq bo‘lib xizmat qilmoqda.

XULOSA VA TAKLIFLAR
Eshitishda nuqsoni bo‘lgan bolalarda nutqiy muloqotni rivojlantirish ularning ijtimoiy moslashuvi, bilish 

faoliyati va shaxs sifatida shakllanishida muhim ahamiyatga ega. Tadqiqot natijalari maxsus tashkil etilgan 
korreksion-pedagogik ishlar, innovatsion texnologiyalar hamda individual yondashuv asosida bolalarning nutqiy 
faolligi va kommunikativ ko‘nikmalarini samarali rivojlantirish mumkinligini ko‘rsatdi.

Shu asosda maktabgacha ta’lim tashkilotlarida nutqiy muloqotni rivojlantirishga qaratilgan interaktiv 
metodlarni keng qo‘llash, surdopedagog va tarbiyachilar hamkorligini kuchaytirish hamda bolalarga erta korrek-
sion yordam ko‘rsatish tizimini takomillashtirish maqsadga muvofiq hisoblanadi.

